
Go Stavanam

ಗೋಸ್ತವನಂ

ಅವತಾರೋ ಗವಾಂ ಶ್ರೇಷ್ಠಃ ಸರ್ವೇಷು ಭುವಿ ಜಂತುಷು .

ಯತಸ್ತಾಸಾಂ ವಿಕಾರೋಽಪಿ ಹ್ಯುಪಕಾರಾಯ ಜಾಯತೇ .. 1..

ಗಚ್ಛಂತ್ಯಃ ಸಂಸ್ಥಿತಾಃ ಸುಪ್ತಾಃ ಶಕೃನ್ಮೂತ್ರಕೃತೋಽಪಿ ವಾ .

ಗಾವಃ ಪುನಂತಿ ಲೋಕಾಂಸ್ತ್ರೀನತೋ ದೇವತ್ವಮಾಗತಾಃ .. 2..
ಶುಭ್ರಾಃ ಪೀತಾಸ್ತಥಾ ಶ್ಯಾಮಾಶ್ಚಿತ್ರಾ ವೈ ಲೋಹಿತಾಸ್ತಥಾ .

ಕುರ್ವತೇ ನೃಹೃದಿ ಸ್ಥಾನಂ ಗಾವಃ ಪ್ರಕೃತಿಶೋಭನಾಃ .. 3..
ಲೋಕೇಽಮೃತಂ ಯಥಾ ಕ್ಷೀರಂ ಗೋಮಯಂ ಪಾವನಂ ಪರಂ .

ಆಯುರ್ಘೃತಂ ತಥಾ ಚೈವ ಮೂತ್ರಂ ರೋಗವಿನಾಶನಂ .. 4..

ಅಪೂರ್ವಂ ಪಂಚಗವ್ಯಂ ಚ ತೀರ್ಥಂ ಕಲ್ಮಷನಾಶನಂ .

ಏಷಾ ಪರಂಪರಾ ಭವ್ಯಾ ದುರ್ಲಭಾ ಸುರಭಿಂ ವಿನಾ .. 5..

ಪ್ರತ್ಯಕ್ಷ ದೇವತಾ ಗಾವೋ ಗಾವೋ ವೈ ಲೋಕಮಾತರಃ .
ತಸ್ಮಾದರ್ಚ್ಯತಮಾ ಏತಾ ರಕ್ಷಣೀಯಾಃ ಪ್ರಯತ್ನತಃ .. 6..
ಗೋದಾನಂ ಚ ಪರಂ ದಾನಂ ಗೋಧನಂ ಚ ಪರಂ ಧನಂ .

ಗೋಭಕ್ತಿಃ ಪರಮಾ ಸಿದ್ಧಿರ್ಗೋಸೇವಾ ಪರಮಾ ಗತಿಃ .. 7..
ಗಾವೋ ಯತ್ರ ಹಿ ಪೂಜ್ಯಂತೇ ಪಾಲ್ಯಂತೇ ಚೈವಯತ್ನತಃ .
ಗೋಪಾಲೋ ಭಗವಾಂಸ್ತತ್ರ ಮುದಾ ವಸತಿ ನಿತ್ಯಶಃ .. 8..
ಗಾವೋ ಮೇ ಪುರತಃ ಸಂತು ಗಾವೋ ಮೇ ಸಂತು ಪೃಷ್ಠತಃ .
ಗಾವೋ ಮೇ ಸರ್ವತಃ ಸಂತು ಗವಾಂ ಮಧ್ಯೇ ವಸಾನ್ಯಹಂ .. 9..

ಗಾಂ ವಿನಾ ನ ಹಿ ಮೇ ಶಾಂತಿರ್ಭವೇದಿಹ ಪರತ್ರ ಚ .

ಇತಿ ಸಂಚಿಂತ್ಯ ಭಗವಾನ್ ಗೋಲೋಕಮಧಿತಿಷ್ಠತಿ .. 10..

ಅಸ್ತಿ ಗೋಸದೃಶಂ ನೈವ ತ್ರಿಷು ಲೋಕೇಷು ಕಿಂಚನ .

ಯದ್ವಶೇ ಭಗವಾನ್ ವಿಷ್ಣುಃ ಪಶ್ಚಾದ್ಧಾವತಿ ನಿತ್ಯಶಃ .. 11..
ಗೋಮಾತಸ್ತ್ವಂ ಹಿ ಧನ್ಯಾಸಿ ಧನ್ಯಂ ಚ ತವ ಜೀವನಂ .

ಧನ್ಯಾಶ್ಚ ತೇ ನರಾ ಲೋಕೇ ತ್ವತ್ಸೇವಾವ್ರತಿನಶ್ಚ ಯೇ .. 12..

ಇತಿ ಗೋಸ್ತವನಂ ಸಂಪೂರ್ಣಂ .

(ರಚಯಿತಾ –ಪಂ. ಶ್ರೀಗೌರೀಶಂಕರಜೀ ದ್ವಿವೇದೀ,ಸಾಹಿತ್ಯರತ್ನ)

